
街仔路看無人影，圓環彼箍圍有樓仔厝著火燒、火煙 uì

樓窗衝出來。路頭彼間白色宮殿和南部 ê 聯邦議會宮成 kah

無宛二體，議會宮正面 ê 大路裡，一列 koh 一列 ê 兵仔車

phe 過去。

楊令書向腰欲共塗跤 ê 銃子殼抾起來。手摸會 tio̍h 銅 ê

溫度、鼻會 tio̍h 銃藥 ê 味，欲予一粒坱埃小可振動 suah 無

法度。有影伊現此時 ê 體驗毋是發生佇實存 ê 世界。

「總理大人、副大隊長，tse 是我看見 ê『影跡』。」有

一目𥍉仔伊感覺家己猶佇總理府 ê 辦公室內底，王梅林坐佇

倒手爿。

「明年四月進前萬事攏愛備辦好勢。『影跡』毋是籤詩、

毋是卜卦；『影跡』是未來 bat 出現 ê 代誌。」

伊攑頭瞭 tio̍h 議會宮頭前遐 ê 兵仔車車門佮後斗攏有

畫總機關 ê 標頭。Kám 講 he 是總機關 ê 軍隊？隔開以來聯

邦佇南部建國，首都大港市 ê 聯邦議會宮成做 in ê 政治中

心；假使聯邦議會宮予總機關占落來，「隔開」ê 時代就了結

ah。

⋯⋯Gâu 早，聯邦 ê 有志佮兄弟姊妹。機關頭 in 囝早起

九點四十分攻破大港埔北部 ê 防線，聯邦和總機關 ê 軍隊這陣

佇市內相戰；民眾請注意安全，毋通倚近港口、機場、高速公

路佮軍用施設⋯⋯

聯邦會議宮正門出來 ê 大埕 tng leh 放送廣播。車隊駛經

過，無看見聯邦 ê 軍隊出來共 in 阻擋，聯邦 ê 議員佮邦代表

拍算攏走難去 ah。遠遠照 tio̍h 一陣兵仔 peh 起去會議宮 ê

圓栱頂，其中一个人攑總機關 ê 烏色星旗大力 leh 搖。

會議宮頂頭起雺煙，天頂做生真風剾對 in 這爿來。毋知

按怎，楊令書 suah 會當感覺 tio̍h 風飛沙佇面頂 leh 撓。

⋯⋯In 來 ah。廣播站拍算會予 in 佔去，紲落來 in 講

siannh to 毋通信。兄弟姊妹愛會記得：聯邦袂宣佈投降、咱袂

投降⋯⋯

淡水市 ah，隔開了後自按呢一日一日衰微去。往陣米糧

菜蔬佮用電攏著 uì 外位輸運，今予總機關介管，逐項欠缺。

七百萬人艱苦過日。

隔開八年八月二號下晡五點，陳心棻綴眾人 uì 新店溪墘

欲行轉去發電所 ê 工寮。溪埔 ê 工場用鉛鉼圍起來，這款熱

天人無落雨 ê 日子，欲暗仔 ê 風飛沙真厚，心棻著共塑膠護

目鏡 koh 掛佇家己 ê 目鏡外口，目睭才褫會開。

手共黏佇頭殼額 ê 頭毛掰去一爿，若佮大學彼時仝款留

長頭毛毋知著整理偌久。心棻感覺發電所規定 in 剃短頭毛 ê

好處就干焦這項 niā-niā。綴佇 in 彼陣人後尾溜 ê 許云寧也

共小可虯毛 ê 頭毛捋起去，細步細步走來心棻邊仔。云寧佮

心棻蹛仝間，伊減心棻五歲，較晏一冬入來發電所，兩人做朋

友 suah 不止仔 tah-bā。

「洗衫間五點半關，愛會記。」講這句話 ê 時，一港風

攪黃沙吹過來，云寧趕緊共喙掩起來，驚有物件飛入去。

「會記啥物？」

云寧並心棻較矮二十公分，心棻著小向頭才聽會清楚伊講

啥物。心棻代先看見云寧 he 頭毛烏 liù-liù，紲落來是彼兩蕊目

睭── bat 聽人講云寧 ê 面袂輸 oo-gín-gio̍k 按呢，兩粒瑪瑙

珠仔予人抾佇一塊瓷仔內面，心棻定定欣羨伊毋免掛目鏡──

彼兩蕊目睭 tng leh 共伊睨。

「你 ooh……今仔日著咱收衫。」Tsit-má 心棻會當看

見云寧 ê 喙脣 ngia̍uh 起來。逐改 in 冤家 ê 起頭攏像按呢。

「Ah、著、著。無咱隨過去好無？我去捒車仔，你等我。」

除起工場 ê 穡頭，發電所 ê 人也愛照輪去洗衫、洗碗、

摒掃佮顧鐵爐，和別位 ê 監獄無精差。也毋知是佗一个舊政

權時代 ê 常務文官向總機關出這條計智，愛政府起「發電所」

予監囚來踏跤踏車發電。

事實證明人力發電是總機關上失敗 ê 政策，十間發電所

兩萬个監囚一工跤踏車 lap 十點鐘猶無夠十間發電所半日 ê

用度。總機關趕緊共計畫喝停，也無欲放發電所 ê 人出去，

拍派 in 去支援發電廠 ê 工程。二十張 ê 這間「復興第一發電

所」負責挖一種號做「石深」ê 烏石頭，會當做建材佮工業原

料。

「石深」詳細有啥物路用，心棻無清楚，mā 無閒去想，

發電所毋是啥物清幽所在 to 有影。

伊罕得去想家己是按怎會予人關佇遮，究真講，心棻和大

部份發電所「同學」攏是無罪 ê 人。舊政權時代 ê 尾期，聯

邦黨和總機關佇大島相戰，這改內戰人號做「機關反」。彼當

陣心棻佇淡水市讀大學，聽講南部較安全，坐火車欲轉去故鄉

諸羅山；註死去佮聯邦黨一个頭人坐 tio̍h 仝一節車廂，猶未

到三角湧就予警察 khok 起來，押去監獄到今。這个時代予人

判重刑算是好代 neh，上無你知影家己是按怎愛受拖磨，上

無你知影苦難當時會脫離。

心棻伐大伐去共 khǹg 佇三號寮鐵門入去倒手爿彼隻手車

仔捒出去，逐工攏愛有人去洗衫間收衫了分轉來予逐家。心棻

常在袂記得佗一日是家己當值，佳哉伊攏揣云寧佮家己一組。

照伊彼本藏佇泡棉眠床底 ê 手摺簿，心棻 hőng 掠到「復興

第一發電所」有兩千九百外日；心棻也知影講，這款 ê 日子

得欲煞 ah。

「心棻，我感覺你這陣心情袂䆀，是按怎？」

洗衫間佇發電所 ê 東南彼角，欲 uì 三號寮過去著按牆圍

佮四號、五號寮中間彼條 khōng-ku-lí 鋪 ê 路。路無平，手

車仔 ê 車心叫 kah ki-ki kuāinn-kuāinn。

「Ē ── To 想講你欲生日，替你歡喜。」

「三八，你有欲買啥會使先共我講 ah。」

後日有影是云寧 ê 生日。佇發電所干焦做生日 ê 時所長

會准你添表單去買外口 ê 物件，蹛仝間的也會趁時間送禮予

做生日彼个人，愛伊順紲替逐家買一寡雜細轉來。

「……抑是你有攢啥物欲予我？」

「時到才講 lah。」今年心棻原仔有準備一个禮，毋過伊

毋知欲共云寧講偌濟。

別間工寮 ê 衫烘好也載轉來，in 經過 ê 時看見四號寮門

口人排一列 leh 分衫。車仔欲捒到五號寮進前，後壁 ê 心棻

suah 雄雄停跤落來。伊感覺 tio̍h 家己鬢邊 ê 血筋 ngia̍uh

一下──

「刺鑿。」心棻看見云寧越頭照過來，伊干焦用彼兩字向

云寧解說。

心棻佮云寧共手車仔且停 leh 邊仔，徛去四號寮後尾門

邊仔較無人 ê 所在。心棻共目鏡剝落來插佇頷領，倒手三肢

指頭仔搭佇鬢邊，袂輸節脈按呢。目睭瞌瞌，暗唸幾條問題：

我共車仔捒對五號寮 ê 方向 kám 好？

鬢邊趒一下。

按呢阮莫去洗衫間 ah。

趒一下。

抑是阮對倒爿踅過去，莫按五號寮頭前過？

兩下。

自細漢，心棻就會當智覺 tio̍h 未來 ê 氣運好歹。頭殼內

底暗想一條問題，若鬢邊趒兩下就表示好吉兆，趒一下歹吉

兆。心棻共 tse 號做「刺鑿」。發電所內 ê 人攏 bat 聽過「三

號寮 he 相命的」，毋過干焦云寧知影「刺鑿」是按怎運作。

……袂使，「刺鑿」干焦會當算 tio̍h 短期 ê 代誌，我細

漢時是半點鐘，這陣是未來兩工內攏算有……

頭擺講起「刺鑿」，心棻是按呢向云寧開破。

兩人為 tio̍h 刺鑿 ê 指示加踅半輾才到洗衫間門口。洗衫

間是牆圍西南角頭 ê 一間鐵厝，和別个工寮中間隔兩間倉庫；

內底有十台百五公斤 ê 洗衫機佮烘衫機。心棻佮云寧兩人愛做

伙出力才有法度共烘衫機 ê 鐵桶扳落來、衫倒起去手車仔頂。

五點二十五分 ah，猶有一陣四个人佇遐開講毋轉去工寮。

「借問，恁兩个有看 tio̍h 保安警察無？」一位大姊看心

棻 in 捒車仔過來，問起五號寮 ê 代誌，「講欲來掠人也毋知

是掠 tio̍h ah 未，阮欲踮遮歇一時仔才轉去。」

「阮是按東牆彼條路過來，五號寮阮無經過。」云寧和彼

陣人簡單相借問一下，叫心棻趕緊綴伊入去收衫。

當時仔心棻佮云寧照「刺鑿」指示，和五號寮 ê 保安警

察相閃過。佇北部取代舊政權 ê「總機關」後壁是軍隊佮警察

leh 相楗，其中保安總隊 ê 警察負責監視百姓佮一般政府機關，

照講 in 和發電所 ê 管理無關係才著。

「是講咱 ê 申請我有交出去。」

Khōng ──共烘衫機 ê 鐵門關 hōo 好，欲落落去 ê 褲擲

起去彼疊衫頂頭。水氣牢佇心棻 ê 目鏡仁頂面，幾秒了後雺

霧才散去。衫 ná 收，心棻 ná 講家己這禮拜去管理處 ê 時有

順紲共云寧 ê「出業申請書」也紮過去。

照總機關 ê 法律，人關佇發電所內底無算監囚，攏是 leh

受發電所工課訓練 ê「學生」；學生入來兩冬了後就會使去發

電所 ê 管理處申請「出業」，三個月算一期。這期 ê 申請若

得 tio̍h 允准，八月頭一个拜一，也就是明仔載會使出去。

「阮 koh 想講這改若袂赴交就煞煞去 ah。」云寧出力搝

車仔欲出去，無越頭，出聲對心棻說謝。幾冬仔前心棻佮云寧

逐期攏會去申請，尾仔才聽見風聲講愛 siap 錢予所長人才會

放你出去。一个人 ê 價數是五萬美金，外口若無人鬥相共，

踮發電所做一世人也趁無這个錢。

「To 想無 neh，咱遮參監獄是差佇 toh ？保安警察來掠

人是欲掠去隔壁間發電所 hioh ？」

門口彼陣人猶未轉去。一个查某囡仔 ná 講 ná 共薰頭對

涵空蓋櫼入去，拍算伊拄才是覕佇洗衫間後壁噗薰。遮 ê 涵

空管內底拍算有一半攏是人 ê 薰屎佮薰節仔。

「Ah ！」心棻捒車經過 ê 時彼个噗薰 ê 查某囡仔叫一聲，

「你是彼个會曉相命的著無？」伊越頭對頭拄仔彼个大姊解說

講家己 bat 去揣三號寮 ê 心棻討明牌，看彼个款，伊佮大姊

mā 熟似真久 ah，凡勢攏是五號寮 ê 人。

佇發電所內底，心棻是替人報明牌來趁錢。來問 ê 人毋

免予伊紅包，毋過無論簽啥物牌、買啥物彩券攏愛予心棻綴，

權做抽頭。

「 遐 ê 賊 頭 是 轉 去 ah 未， 你 kám 會 當 替 阮 算 看 覓

hannh ？」噗薰 ê 查某囡仔共心棻姑情，伊講心棻 ê 規矩伊

知影，平安轉去了後會 koh 送物件去三號寮。「拜託 lah，

我身軀頂 tsit-má 有紮一寡物件，予警察搜 tio̍h 就䆀 ah。」

心棻看無彼个查某囡仔身軀頂是紮啥物，凡勢是糖仔粉仔

彼類 ê 物件。心棻無佮意藥仔頭，毋過也無想欲去得失 tio̍h

別人，自按呢頕頭答應伊。

「Tsit-má 轉去五號寮無要緊。」心棻佇內底收衫 ê 時就

算好勢 ah，南爿彼條路會當行。云寧做前搝，心棻佇後壁捒，

行轉去三號寮。

「保安警察 thah 會入來發電所 neh ？」

經過五號寮門口，兩人看見工寮 ê 鐵門鎖牢牢，內底人攏

無佇 leh ê 款。云寧佮心棻參發電所內底欲一半 ê 人仝款，頭

先攏是予保安警察 khok 起來才送到發電所，hiah 濟冬 ah，

想 tio̍h 猶會驚。

「毋知，『刺鑿』也算無這款代誌。」心棻感覺頭殼額會

癢，緊張 ê 時攏按呢。有影「刺鑿」袂當予心棻看見別人心

內所想，總是心棻感覺家己知影是啥物代誌去起動 tio̍h 保安

總隊 ê 警察。

頂個月所長有叫伊去所長室。

所長是一个六十幾歲 ê a-sáng，彼工伊抹大紅色 ê 胭脂，

玉環佮手指掛 kah 兩肢手金爍爍。聽講遐 ê 珠寶攏是伊做發

電所所長了才買的。心棻徛佇辦公桌前，所長共四條紙籤仔㧣

過來，愛心棻揀一條。心棻毋知 he 是啥物意思，也毋敢加問

半句。

福田、館前、萬壽、觀海。

心棻目睭小 bi 一下，四條紙籤仔攏是寫淡水市欲去非戰

區 ê 路名。Kám 講是有人欲出邊關？

「這個月逐禮拜你愛來遮替我占一擺，一擺一萬。」

「歹勢，這款代誌我無法度算。」心棻講這句話 ê 時陣

毋敢看桌頂，也毋敢看所長 ê 面。Uì 淡水市偷走是死罪，伊

知影四萬箍無值得犧牲家己 ê 性命。

「無按呢 lah……」罕得聽所長 hiah 好聲嗽。

所長和心棻約束講，八月二號算了上尾一改，隔轉工就欲

予心棻佮云寧兩人「出業」。

「欲出去著較巴結 leh，知無。」

衫分了，代先轉去房間 ê 人共 la-jí-òo 下蹛鐵床架中間 ê

塗跤，規房間 ê 人圍佇遐聽電台 ê 下晡新聞。寢頭轉來，心

棻佮云寧衫 to 猶未換，也跍去 in 邊仔詳細聽。La-jí-òo 掠外，

發電所袂當紮隨身仔抑是別項電子設備入來，多數人揣無別項

娛樂，tse 算是 in 佇櫳
lông

仔內上有價值 ê 財產。

⋯⋯投資代表團一點鐘進前 uì 八里邊關轉來青埔。學者

認為講，總機關和非戰區 ê 關係明顯有進步：雖然進前 ê 金錦

山石深開發計畫受西太平洋組織反對，毋過這改佇新店 ê 投資

代表團行程，正正會當證明非戰區行政中央經濟交流政策 ê 成

功⋯⋯

「新店？新店毋就咱遮？」心棻轉來房間了後頭一改講

話，伊 leh 想保安警察 ê 代誌。若準所長予人掠去，伊佮云

寧欲「出業」也無望 ah。

「Hennh，內底攏是講 tio̍h 外國公司 ê 名。彼陣投資代

表拍算就是欲佇新店設工廠。」Tse 是心棻 ê 室友。In 蹛仝

間攏總六个人，其中五个是仝一梯入來 ê，感情袂䆀。

「 外 國 人 thah 有 法 度 來 淡 水 市？ Kám 講 邊 關 開 放

ah ？」

內戰、「隔開」了後，北部予總機關介管，聯邦佇南爿起

基，中部佮東部猶有舊政權時代留落 ê 地方政府徛懸山看馬相

踢。隔開八冬，聯邦佮總機關毋 bat koh 相戰 ê 原因是西北

部 ê 非戰區，自林口到後龍溪攏有國際組織「西太平洋組織」

ê 駐軍。

「機關頭掣起來進前無可能 lah。凡勢 koh 有別位地號

名也叫做新店？我頂禮拜去圖書室才讀 tio̍h，恁 kám 知影南

部也有一位所在號做木柵？『烏來』mā 幾若位。」Tse 是心

棻另外一个室友，這間房間內干焦伊會去發電所 ê 圖書室看

冊。聽講伊幾冬仔前致 tio̍h 傳染病，蹛病院一個月轉好，總

是無法度 koh 鼻 tio̍h 氣味，毋才彼間圖書室臭殕 kah 按呢

伊也坐有牢。伊講的「機關頭」就是現此時總機關 ê 總理彭

政桁。

In 共 la-jí-òo 捘 kah 細細聲，tse 非戰區 ê 電台，驚予

獄卒抑是隔壁房間聽見。總機關 ê 電台全全是政治宣傳無人愛

聽；非戰區 ê 電台也是專欲予淡水市聽 ê 宣傳，毋過內容加

真腥臊：講 in 遐 tng leh 時行 ê 浸水式網路設備、萬國語音

ê 通譯軟體、會當食水氣做燃料 ê 飛行船等等，袂輸邊關兩爿

佇無仝 ê 兩个時代。也佳哉有非戰區 ê 電台，予人知影講發

電所外口、淡水市外口猶有一个值得 in 向望 ê 世界。

⋯⋯針對投資代表團 ê 行程，西太組織新上任 ê 代表李歐

葆表示講⋯⋯

Phàng 一聲，房間門予人捒開。一个獄卒頭探入來看。

「1103，所長相揣。緊去所長室。」

佳哉拄才云寧聽見跤步聲，佇獄卒入來進前即時共 la-jí-

òo 轉對別台去。1103 是心棻佇復興第一發電所 ê 編號。蹛仝

間的攏知影講這陣心棻定定予所長叫去，心棻家己 suah 毋知

kám 欲踏出去。

我 tsit-má 去所長室 kám 好？心棻佇心內暗想，等待「刺

鑿」予伊 ê 指示。In ê 房間門正對工寮 ê 鐵門，工寮 ê 鐵門

出去就是往工場 ê 方向。坱埃參欲暗仔紅晃晃 ê 光線同齊 uì

門口灌入來。

復興第一發電所 ê 所長室佇管理處 ê 二樓，面對餐廳門

口 ê 倒手；按三號寮 ê 後尾門，過運動埕了後 koh 五分鐘才

行會到。若有發電所 ê 頂司抑總機關 ê 長官來參觀，大門入

來看 tio̍h ê 頭一間白色建築就是管理處。

管理處一樓是雙面開門，親像門廳 ê 所在，心棻入去 ê

這爿鐵門面對運動埕佮一號寮，另外彼爿是玻璃門，會當看見

發電所 ê 大門佮停車場。欲去所長室著 peh 門廳正爿 ê 樓梯

起去二樓，拄才「刺鑿」有共心棻報好吉兆，毋過伊原仔費心

思 leh 想，小等若拄 tio̍h 警察欲按怎向 in 解說。

心棻佇半中樓停跤越頭看對管理處 ê 門口，照心棻高中彼

時佇學校走標 ê 記錄，一百公尺伊愛走十三秒半。若伊 tsit-

má 按彼扇玻璃門走出去，佇新店溪墘透南風 ê 黃昏時，拍算

二十秒內會當 uì 發電所走出去。Hm̀，毋過今仔日管理處頭

前 ê 停車場有幾若台警察車，保安警察猶未走，若按遐踅過

去毋知著食幾粒塗豆。

「Kám 是 1103 號學員？陳心棻？」

一下佇所長室門口徛 hōo 定，心棻就聽見內底有人 leh 

kā 叫。He 是啥物人？從到今所長毋 bat 叫伊 ê 名，he 聲嗽

聽著也無成彼个六十捅 ê a-sáng。

心棻無隨應聲，離門枋有兩步距離，伊聽見內底有另外

一个人 leh hainn。往陣毋是按呢，所長欲用「刺鑿」問代誌

ê 時袂放別人入去所長室。所長室內 ê 哀呻毋 bat 小停，毋

過愈 hainn 愈細聲，予心棻聽著起雞母皮，毋知內底是按怎

leh 共人 tsì-tī。

「啥物人佇外口？」彼个聲 koh 問一擺。

心肝掠坦橫，心棻伸手敲兩下門枋 koh 退後一步講話。

「1103 陳心棻來所長室報到。」

心棻感覺所長室內底即時靜落來，跤步聲行對家己 ê 方

向。

Uainn ──所長室 ê 烏色大柴門予人開開。內底是一个

少年人 ê 雞卵面、鸚哥鼻，鼻目喙真媠款，面頂無半枝喙鬚

毛抑烏痣；兩爿鬢跤修 kah 光光，頭頂用頭毛油捋過。伊穿

石青色 ê 警察制服，手䘼一粒保安總隊 ê 標頭。

「陳心棻？等你足久 ah，緊入來坐。」

心棻綴伊入去。所長室暗毿暗毿，拍算彼个警察猶未黃昏

就入來 ah，所長室 ê kha-tián 放落來，干焦辦公桌頂 ê 彼葩

電火有點著。這間辦公間心棻 bat 入來幾若改，今仔日空氣

中有加一種檀柴味芳水 ê 氣味。

一組豬肝色 ê 合成皮膨椅 khǹg 佇辦公桌仔邊，警察坐

去內底 ê 大位，手比頭前，請心棻坐家己對面彼位。心棻正

手爿 koh 有一个人覆佇椅背。無看見伊 ê 面，拍算佇外口就

是聽見這个人 leh 哭。

「按呢內底 kám 有夠光？」心棻共門牽起來，伸手欲共

電火切 hōo 光。

「免，我袂踮傷晏。」彼个警察手 koh 比一改頭前，愛

心棻緊坐。

辦公桌 ê 電火光 uì 彼个警察肩胛頭後壁炤過來，心棻這

時才看見伊胸前彼粒三箍貳 ê 徽
hui-tsiong

章。當時仔這个保安警察和

所長是仝一階級 ê。

「我是保安總隊第五大隊 ê 副大隊長楊令書。今仔日我

來，有兩條案欲調查。」等心棻坐落來，彼个警察隨開喙。心

棻感覺伊 ê 聲親像一條烏色中提琴，袂噪耳也無 leh 共人催

絚 ê 意思。

「頭一條是政風案，總機關 ê 同事講這間發電所內底一

寡人跤手無清氣，共政府 ê 預算暗去。佳哉有所長鬥相共，

阮已經揣 tio̍h 犯人 ah。Lóo-la̍t。」

上尾彼句「lóo-la̍t」伊是越頭對家己倒手爿講 ê。心棻漸

漸看會明 ah，當時仔覆佇膨椅彼个老人就是所長。

「第二條案，也就是你入來進前我參所長 leh 討論 ê，關

係 tio̍h 一份研究計畫佮一个逃犯。這條案我 mā 捎有鼻目喙

ah，毋過猶有一寡所在想袂曉：這位逃犯是共檔案紮佇身軀

頂，騎跤踏車對邊關走出去；西南邊關有四條路通出淡水市，

攏是阮 ê 邊關巡查隊 leh 把守，拍算伊是趁巡查換班 ê 時按

其中一條路偷走。心棻小姐，這層代誌你有啥物想法？」

「歹勢，我知影恁叫我來是有要緊代誌，毋過我實在想無

家己和這條案件會有啥物牽連。」頭殼額 koh leh 起癢，心

棻想欲伸手去掰一下，毋過袂當予警察覺察 tio̍h 家己有偌緊

張。

「我干焦是好玄你按怎想，講看覓。」

「我感覺是彼个人較好運 niâ。」

「Hah、hah，『好運』。Tse 和所長 ê 口供仝款。你

kám 知影所長 koh 講 siannh ？伊講你會曉斷吉凶，毋才會

當向伊報講彼个時間愛行佗一條路出去。」

所長 ê 聲 ná 哭 ná 細，tsit-má 規个人恬恬，凡勢是吼

kah 無力抑是毋知人去 ah。想無這个保安警察楊令書 thah

有才調共所長 tsì-tī kah 按呢？

心棻共目鏡托一下，目鏡仁真清氣，毋知按怎 suah 感覺

目睭前 leh 起煙暈。「我會替朋友相命，所長也 bat 揣我算，

毋過 he 是做議量 niā-niā。」

「意思是你無替彼个逃犯報路？」

「Hennh。啥物逃犯 ê 代誌阮攏毋知。」

「按呢生 ooh。」楊令書共一台手摺簿形 ê 隨身仔提出

來，傳訊予毋知啥物人。心棻有幾若冬無看見彼類電子產品

ah。「所長，你先去車頂等我。」

Phìn、phòng、phìn、phòng，令書傳訊了過無一分

鐘，聽見一陣人走對所長辦公室。三个保安警察傱入來，共所

長 uì 膨椅挖起來，兩爿插 leh 出去。有影今仔日保安警察來

就是欲掠所長，凡勢 koh 有一个這禮拜欲偷走 ê 逃犯。

尻脊並佇膨椅裡，心棻感覺家己跤手 leh 掣。伊想欲坐

hōo 直，毋過椅仔傷軟，尻川下底 ê 椅苴仔 mā uì 中央塌落

去。頭一改有機會佇發電所內坐膨椅，規个人得欲予塑膠味 ê

合成皮佮泡棉包起來。所長辦公室內底賰伊佮彼位保安警察楊

令書。

To 記得 uì 三號寮出來彼陣「刺鑿」是趒兩下，好吉兆 ê

意思 ah。Thah 會 tsit-má 伊 koh 愛為 tio̍h 彼層代誌予保

安警察問話？

「頭拄仔講所長叫你替伊相命，彼款代誌你家己 kám 有

leh 信？」看範勢，楊令書猶無欲放心棻走。

「有當時仔你毋信 mā 無法度，世間就是有好命人歹命

人 mah。」

楊令書也並佇家己 ê 膨椅裡，所長較早攏坐彼位，拍算

內底 he 泡棉並心棻這爿加較軟 sìm-sìm。

「各人 ê 處境無仝，tse 我會當了解；做仝款 ê 代誌結局

suah 無仝，tse 我也定定看見。是講 he 參好運歹運 kám 有

關係？設使講事件內底 ê 機率對逐家人攏相仝，好命人歹命

人這款講法 kám 有理？」

「Tse 想法真趣味。」心棻愖一時才接紲落去，「毋知換

一款講法 kám 會較好？世間無好命人歹命人，毋過逐个人攏

有出運佮衰尾 ê 時陣。」

「若按呢，一个人當時出運當時有劫數，koh 愛按怎決

斷？」

「這點我毋 bat 研究 neh。」

「遮 ê 重點是，無人會當以好歹字運做根據來安排家己

未來 ê 行動。」楊令書坐起身，兩肢手拄佇家己 ê 跤頭趺。

伊 he 眼神利劍劍，鑿對心棻這爿。

「欲知影出門 kám 愛紮雨傘，著去聽氣象新聞；欲招人

看電影，著去揣戲院 ê 節目表；假使聯邦黨欲派人共檔案偷

提出去，mā 著佇巡查隊佮發電所安排間諜去走透風聲。除起

所長，koh 有人 leh 和遐 ê 犯人聯絡。」

「心棻小姐，你感覺是好運 ê 解說，抑是我 tsit-má ê 講

法較有理？」

講 tio̍h「tsit-má」，楊令書正手指指 koh 佇桌頂揬一下。

心棻無應話，毋知後一句話按怎講較安全。伊鼻 tio̍h 辦

公室內底彼个檀柴味 ná 來 ná 厚，頭殼 leh 眩，he 是楊令書

身軀頂 ê 芳水。

「我這改來發電所賰上尾一件代誌猶袂發落。」楊令書徛

起身，行去所長 ê 辦公桌，共桌頂兩張文件捎來排蹛家己面

前，koh 共印仔 uì kha-báng 撏出來 khǹg 佇正手爿。「照

保安總隊 ê 發電所行政規則，現此時我就是所長 ê 代理，這

兩張簽了咱攏會使轉去。」

窗外 ê 紅霞暗去，窗外賰風吹 kah sǹg-sǹg 叫 ê 聲。心

棻目睭無好，看袂清紙頂寫啥物，毋過伊會認得 he 申請書 ê

排版佮款式。

「邊仔這位三號寮 ê 云寧 kám 你朋友？兩人做伙送申請

書過來？」

「……是。」

「誠好 neh，有這款朋友。」Khia̍k，令書共印色 ê 鐵

盒仔掀開。「講實在，我是想欲請你 mā 做伙轉去阮第五大

隊做調查。若無欲行到彼步，我建議你共家己頂司啥物人、佇

佗位設情報站攏報予阮知。」

「講，人袂共你罰，我 koh 會 uì 發電所共你放出去。」

楊令書提印仔佇印色頂頓一下，「啥物好運、相命彼款激悾 ê

話就毋免 ah。」

走袂離。心棻看有家己 ê 處境，若講面前這位保安警察

無歡喜，出一肢指頭就會使共家己挼死。伊 kám 有法度 uì

遮走出去？毋過別个警察佇樓跤，發電所 ê 人也會來 kā 掠。

走袂離、走袂離 ah……

心棻鬢邊 ê 血筋 po̍k-po̍k 跳，進前毋 bat 按呢，一分鐘

內趒欲三十幾擺。心棻毋敢攑頭，干焦掠令書 ê 腰帶佮褲袋

直直繩。令書 ê 腰帶有插一枝六響仔，內底拍算有寄銃子。

伊倒爿 ê 褲袋內底 kám 有物件？心棻佇心內暗唸。

趒一下。心棻想 tio̍h ah ──

「你 ê 生日佇 8 月 15 號，三十二歲。你正手爿 ê 褲袋內

底有三十七箍 ê 銀角仔。」

心棻講了，楊令書先是目睭褫大蕊、喙角擢一下像欲愛

笑。紲落，伊正手伸入去家己 ê 褲袋慢慢仔挲。

心棻聽見銀角仔相 khok ê 聲，楊令書 ê 手定去，親像熱

天暗時樹椏 ê 風雄雄恬去。楊令書無共錢搜出來，十秒過去，

伊雙手佇家己面前拍兩下，笑一下出聲。

「所長講的 koh 有影。聯邦黨 he 李光陰也無 tsiah 厲

害。」

Phàng、phàng，楊令書 ná 笑 ná 佇心棻佮云寧 ê 申請

書頂面頓印、攑筆簽名。

「好。心棻小姐，多謝你。緊轉去食暗頓。」楊令書手比

門口，表示欲放心棻出去。無聽見外口保安警察 ê 跤步聲。

出所長辦公室進前，心棻對令書 ê 方向頕一下頭。

「再會。」心棻無想欲 koh 見 tio̍h 保安警察，是講伊也

想無較好 ê 回應。

「我連鞭 mā 欲來去。」退到所長室外口 ê 時，心棻 uì

門縫聽見楊令書 ê 聲。「若你真正好運 ooh，咱是免 koh 相

會 ah。」

發電所六點食飯，六點十五分放燒水，七點正佇運動埕

暗會。逐家相爭欲洗身軀，食飯攏用囫
hut

的。餐廳到六點二十分



028

ê 時就賰無十个人 ah，許云寧也是其中一个。今仔日暗頓食

白飯攪肉燥，koh 有中晝賰 ê 青菜煮湯。云寧有加 khat 一盤

khǹg 佇家己正手爿 ê 位，今攏冷去 looh。

毋知心棻是按怎猶未出現，進前予所長叫去 to 毋 bat 

tsiah 晏轉來講。

云寧並心棻較晏一冬入來復興第一發電所。頭一个暗暝，

云寧倒佇三號寮𠕇 khok-khok koh 帶油垢味 ê 眠床頂睏袂

去。

「彼號……1126 你 kám 是人無爽快？欲 tshuā 你去護

理室無？」

想來是家己彼暝佇眠床頂捙跋反 ê 聲共人吵精神 ah，云

寧趕緊對室友會失禮。「我無要緊，歹勢。跤腿毋知按怎有夠

癢，凡勢明仔載愛共床巾提去洗。」

「著 lah，內底物件較無清氣，我拄入來彼陣定定 leh 感

冒……」

兩人共家己 ê 名姓報予對方知影，心棻驚去攪吵 tio̍h 別

个人，並佇床鋪 ê 鐵架和云寧細聲講話。烏暗中，兩雙目睭

合拄合相對看。云寧講心棻是伊佇發電所熟似 ê 頭一个朋友；

心棻講云寧予伊想起家己彼个佇美國讀冊 ê 小妹陳心芎。「學

員」佇發電所內底愛挖砂、拍石，也愛照輪負責洗衫、摒掃，

無地做輕可，總是有人做伴就毋免 hiah 拖磨。

Bat 有一改，心棻向云寧問起伊出去了後有啥物拍算。心

棻講家己頭一件代誌是愛去揣 in 小妹佮老爸，云寧 suah 無

法度想像家己 ê 未來會生做啥物款。入來 ê 頭一冬，云寧就

收 tio̍h 通知講老爸老母佇別位 ê 監獄內過身 ah，無親無戚，

外口 ê 世界較按怎開闊，會當倚靠的也揣無半个。

「我想欲去食礤冰。」會記得家己彼時是按呢凊彩 kā 應，

云寧無感覺講隔開了後外口 ê 世界會並發電所較好。Haih，

這款心情若予彼个人知影，拍算伊會真緊張欲揣一个法度替家

己化解。就是按呢，云寧才無想欲對伊拆白。

「云寧！」餐廳門口是心棻 ê 聲。

「Koh 晏五分鐘轉來 in 就愛叫我共 tse 飯摒挕捒 ah ！」

云寧佯 kah 真受氣 ê 款，越頭一下看，suah 發見心棻 ê

目鏡仁後壁兩爿目墘攏紅紅。「是按怎 lah ？」

心棻愛云寧趕緊綴伊出去，等兩人行到餐廳電火光炤袂

tio̍h ê 所在，心棻跤步才慢落來。「云寧，咱明仔載出去。我

ê 刺鑿有準。」

心棻共所長室內底代誌 ê 大概攏向云寧說明，koh 講起

家己按怎用「刺鑿」共彼个保安警察 ê 生辰算 kah 明明：代

先伊想講彼个人年歲看著佮家己差不多，問彼个警察 kám 是

並家己大；koh 問是大一歲抑兩歲，仝款 ê 道理，幾月幾號

出世 mā 會當知影。「問伊褲袋貯啥物物件就有影較費氣。

佳哉我頭一个就臆 tio̍h 有銀角仔，佇伊正手爿……」

云寧恬恬聽心棻講話，目屎含佇目墘。心內鹹酸苦澀袂忍

得，身軀直直顫起來。Tsiah 濟冬攏關禁佇仝這个所在，云寧

原底掠準講 tse 內籬仔就是 in 人生 ê 一切 ah。

「Ah 你出去了後頭一件代誌欲創 sannh ？」心棻共伊

問。

云寧感覺心棻講 ê 話袂輸是家己 leh 眠夢。Ah，假使

伊真正共家己 ê 願望講予心棻聽，凡勢 tse 眠夢就愛精神

looh。云寧知影家己是一个慄膽 ê 人，伊無表現出來，毋過

伊知影人世大多數 ê 變化攏會予家己心驚膽嚇。

「心棻，你毋是講耍笑 honnh ？」云寧感覺家己 ê 心臟

得欲袂堪得。

兩人欲行轉去三號寮，拄經過運動埕，tsit-má 佇一號寮

佮二號寮中間。餐廳往工寮 ê 路裡攏有電火柱，毋過三枝內底

干焦一枝有過電，這節路特別暗毿。In 邊仔有一間 khǹg 摒

掃家私 ê 倉庫，這間倉庫 ê 鐵門無掛鎖，心棻愛云寧參伊做

伙行入去。

「『刺鑿』袂共咱騙 lah。」行到倉庫鐵架 ê 後壁，心棻

目鏡剝起來牽云寧 ê 手去搭佇家己鬢邊。

伊指尾摸 tio̍h 心棻頭毛小可溼溼，心棻 ê 面燒烘烘。兩

人 ê 血管是照無仝 ê 節奏大力 leh 彈，云寧猶未感覺 tio̍h 心

棻伊鬢邊為 tio̍h「刺鑿」leh 掣。

心棻向腰予兩人 ê 視線對 tsiâu 齊。倉庫內無電火，一厘

仔路燈 ê 光 uì 遠遠 ê 電機室照入來，云寧干焦看會見心棻 ê

面。心棻 ê 雞卵面予日頭曝 kah 烏烏，曝 kah 目鏡後壁 ê 鼻

筋有一巡白巡；云寧毋敢喘氣，驚予心棻 ê 目鏡起霧──人若

看 in 這兩个儑面的覕佇遮毋知 leh 創 sannh，定著會共 in

恥笑。

想 tio̍h 這層，云寧感覺家己 ê 面 mā 綴 leh 反紅，欲共

家己 ê 手抽轉來。

「來 ah。」云寧感覺心棻出力共家己 ê 手掠牢，目睭瞌

瞌。

Pho̍k、pho̍k，外面看無，猶毋過云寧真正有摸 tio̍h 心

棻鬢邊 ê 血筋趒兩下。

「你看，我問講咱敢有法度做伙 uì 發電所出去。He 是

好吉兆。」手放開，心棻腰脊骨伸直直。「按呢你 koh 毋信，

我 mā 無法度。」

云寧大伐大伐行做前 uì 倉庫內底出去，伊 ê 心臟猶 leh 

phi̍t-pho̍k 跳，koh 感覺家己血內有啥物燒烙 ê 物件按身體

各處欲衝對頭後擴 ê 所在。云寧猶毋知 he 是 leh 歡喜家己得

欲自由 ah，抑是有別項原因。

「心棻，出去了後我佮你做伙去揣恁小妹 kám 會使？」

云寧佮心棻兩人行kah真倚，tsit-má欲轉來佇三號寮ê門口。

「我感覺 he 是我 tsit-má 想欲做 ê 代誌。」

云寧兩爿喙角 ê 所在直直趒起來，面皮 mā 綴 leh 勼

kah 絚絚。當時仔家己得欲袂記得笑 ê 感覺是啥款 ah。 

總理府佇淡水市 ê 中興區東南彼角勢，楊令書愛同事共

復興發電所掠 tio̍h ê 四位犯人先押轉去保安總隊，家己佇公

園路落車。伊佇南門過檢查站了後 peh 樓梯起去總理府三樓，

總理府正中央向東彼間就是總理 ê 辦公室。伊揀 ê 這條巷路

無對外 ê 窗仔門，兩爿壁頂攏是舊政權時代就收藏佇遮 ê 西

洋畫、畫景佮先總統 ê 形圖。這排形圖到上尾出現一幅空 ê

畫框，下底一塊牌仔寫講「治安維持臨時總機關代行」。

總機關 ê 頭人、總理彭政桁 ê 相片掛佇彼幅空白畫框

koh 過去 ê 壁頂。總理 ê 鼻刀佇隔開進前予銃子拍 kah 斷半

橛，遮特別揀伊鬥假鼻、拍釘仔入去 ê 相片，頂頭三葩黃色

ê 電火共總理 ê 面炤 kah 加真勇健、真有牽挽。是講令書知

影彼个人 tsit-má 生做啥物款：規个面皺 phé-phé 袂輸一塊

老菜脯，喙䫌肉欲垂落到頷頸，目睭濁濁看袂清是非。Lāu-

thuē ah，彼个人；毋才這幾冬會對彼款相命的按呢信 tauh-

tauh。

「保安總隊第五大隊 ê 楊令書，有要緊代誌向總理報

告。」總理府大辦公室 ê 門闔起來，uì 中間 ê 門縫，令書會

當看見內底 ê 電火光佮幾个人影。

總理 ê 侍衛開門，令書先對總理行禮才踏入去。總理彭

政桁坐佇牛皮辦公椅，伊面前 ê 柴桌頂有兩甌燒茶 leh 衝水

煙，侍衛請令書過去坐佇遐。

「總理大人，阮佇復興第一發電所發見三个聯邦黨人按算

ing-àm 欲按西南邊關偷走出去。」令書一下坐定連鞭講起發

電所 ê 代誌。

總理彭政桁掛花鏡 tng leh 看冊，聽見「聯邦黨」這三字，

伊才沓沓共目鏡剝起來 khǹg 去邊仔。伊 ê 頭毛喙鬚佮目眉

攏參白，少年時佇潮州做刑事警察予伊 ê 面肉曝 kah 烏 lut-

lut，tsit-má 猶無人敢共伊講伊面頂 ê 老人斑愈生愈濟 ah。

「西南邊關，按呢就是非戰區 ê 阿啄仔和下港彼陣匪類

leh 偷來暗去 ê 意思 mah。」彭政桁從到今毋 bat 變的干焦

伊 ê 大聲喉。「Ah 彼三个人你有 khok 起來 honnh ？」

「有，毋過猶有一層代誌愛煩惱：我掠 tio̍h 彼間發電所

ê 所長 leh 共彼三个逃犯鬥贊手。Pān-phue 咱總機關內底

koh 有人去交結聯邦黨。」

「Heh，koh 有背骨的咱刣無清氣。你毋著趕緊予彼个

所長開喙？」

「阮同事共彼位所長押轉去總隊問話。伊猶未講聯邦黨彼

爿是啥物人 leh 和伊接接，拍算 he 老查某擋無幾點鐘 lah。

是講……」

令書共茶甌捀起來 si̍p 一喙才紲落去講：「咱到今摠

tio̍h ê 攏是這款一葉兩葉 ê 穎仔，ah 下底 he 根頭纏纏絞絞

咱猶捎無──總理大人，咱毋知總機關內底有偌濟聯邦黨 ê

人，我感覺 tse 並彼个所長本身 koh 較要緊。」

「十幾冬前舊政府 mā 是按呢予 in 透入去……」話 ná

講，總理手 ná 去挲家己 ê 鼻仔。「聯邦黨 ê 歹心毒行我是知

知。照你看，這層代誌咱按怎發落？」

「咱愛有一陣會當調查逐个機關 ê 特別大隊。」椅仔徙

向總理 ê 辦公桌，令書坐 thîng-thîng 講話。「這陣特別大

隊會使予我指揮，專門搜揣佮剿滅透入來 ê 聯邦黨，阮對接

向總理府佮警政署回報。」

「令書 ah，三十二歲予你做到副大隊長這層代誌，總機

關偌濟同志蹛咱尻脊後講話你 kám 知？」這句話彭政桁刁工

講 kah 較細聲，拍算彼幾个徛佇門口 ê 侍衛也聽無。

彼个人也知影真濟人佇伊目後講是非 ooh ？聽見總理按

呢警告，令書顛倒欲對伊佯凊笑。「總理大人，我較按怎就是

佇總機關食頭路領薪水 ê 警察 niā-niā。上要緊 ê 代誌是咱欲

按怎壓制聯邦黨，按怎共 in 除盡？現此時干焦這步會當保全

總機關，保全國家復興 ê 機會。」

「Haih，tse 我愛和別个顧問參詳……」總理目頭結結，

頕一下頭表示家己知影令書 ê 意思 ah。欲 koh 開喙 ê 時，一

位侍衛自門口 tshînn 倚來跍佇總理身邊細聲喃
nauh

。

總理擛一下手，辦公室 ê 兩片門枋 koh 拍開。

「王先
--sian

欲來 thah 毋先講一聲？坐來、坐來。」總理指頭

仔彈兩下，愛侍衛共椅仔搬來令書 ê 正爿。

一个六十捅歲 ê 阿伯仔寬寬仔行入來。彼粒頭剃光 ná 和

尚，伊喙下斗一簇白鬍鬚，穿一軀米色滾墘 ê 豬肝色長衫，

手捾一串烏色珠仔，聽講是用「石深」做的。這位阿伯仔是總

理府 ê 顧問王梅林，楊令書知影這兩冬總理欲去保安總隊開

會 ê 時攏會 tshuā 伊。頭先王梅林干焦是替總理相命的，毋

知總理是按怎予伊做到國政顧問，koh 去扞幾若个保安總隊 ê

武裝開發計畫。

楊令書 bat 叫下跤手人去調查王梅林。王梅林是讀舊政

權 ê 軍校畢業，毋知按怎踮陸軍做到上尉就退伍 ah；楊令書

手頭 ê 報告講伊退伍了後家己去學替人看風水地理，佇植物

園彼跡有一間店面。照舊政權 ê 稅務資料，伊 he 事業趁無啥

物錢，主要是領退休金 leh 度日。隔開前上尾一筆資料講，

有一工 in 厝裡人揣無伊、去報失蹤，路尾予警察發見伊倒佇

天母區 ê 一位樹林內毋知人去，伊予人送去國防病院，自按

呢佇病房倒二十冬，隔開五年才精神……

「總理大人、副大隊長，共恁攪擾。」王梅林對總理佮楊

令書行禮了後才坐落來。「我下晡佇暗室靜坐 ê 時看見一寡

『影跡』，愛來向總理大人報告。」

「王梅林先生，久見。總理有要緊 ê 代誌和我 tng leh 會，

先生你拍算愛小等一下。」楊令書身軀小斡向王梅林彼爿，想

欲看彼个人是按怎 koh 來共伊纏跤絆手。原底楊令書按算講

今年會當升做保安總隊第五大隊 ê 大隊長，尾手 suah 予人調

去做副的──聽講是王梅林予總理 ê 人事意見。

「He 正正就是我踮暗室看見 ê 一項物件，副大隊長欲講

特別大隊 ê 代誌著無？」

王梅林共侍衛斟予伊 ê 燒茶捀起來 hah 一喙，含半分鐘

才吞落去。

「Mh，竹山 ê 紅茶。真久毋 bat 食 tio̍h。」

今仔日入來總理府進前，令書毋 bat 共特別大隊 ê 想法

向別人提起，王梅林 kám 是佇辦公室外口聽見伊 ê 聲？自早

令書就 leh 憢疑講王梅林有家己 ê 地下情報組織，毋才伊會

當共聯邦、非戰區佮總機關內部 ê 機密攏報予總理。是講，

頭拄仔 ê 代誌按呢解說 kám 有通？

「王先生有啥物關係特別大隊 ê 指示，講來阮聽看覓。」

總理叫王梅林緊開喙莫 koh 延。

「副大隊長智勇雙全，照我下晡所見，特別大隊的確是咱

上好一條路。」看袂迵這个人有啥物暗行，王梅林按呢講，顛

倒予令書聽著 koh 較礙虐。看總理注心 leh 聽，楊令書也揣

無空縫 kā 插話。

「……是講咱總機關一寡同志干焦看 tio̍h 副大隊長年少

得意，看無伊 ê 才情，特別大隊欲共 in 壓落無 hiah 簡單。

我感覺總理大人會使 koh 揀一位家己會信用 ê 代表綴佇副大

隊長身邊，逐不時向總理府回報，也通好向別个同志表明總理

真注重特別大隊 ê 調查。」

楊令書才知王梅林是欲共特別大隊 ê 計畫 uì 家己手中規

碗捀去，決定袂當予總理聽王梅林彼枝喙。

「總理大人，我……」

「好 ah。」總理正手佇桌頂 khok 兩下，規間辦公室即

時恬落來。

「若按呢我想欲倩王先你以總理府特別顧問 ê 身份去監

督這陣特別大隊。你看按呢 kám 會使？」

「就照總理大人差遣。」王梅林面笑笑，目尾蓋成 koh

掠令書這爿 bi 一下。

楊令書 ê 手 leh 顫、跤 leh 掣，凊汗拚出來。毋是驚惶，

伊知影是家己腹內一葩火 hőng 點著，欲 kā 硩落去愛用規身

軀 ê 氣力。

「多謝總理大人佮王梅林先生。」楊令書徛起身向總理佮

王梅林告辭。

伊知影家己猶無才調和王梅林對削，佇遮 koh 了時間

mā 無意思──志氣，令書，這條路袂通，咱就行別條；欲坐

大位，tsit-má 先忍一時仔──伊佇心內按呢共家己講。

「我愛來轉去保安總隊，明仔載我共特別大隊 ê 計畫書

寫好才交予祕書處。」楊令書對長官行禮，斡 leh 對總理辦

公室行出去。

「副大隊長你慢且是。總理，我下晡看見 ê『影跡』也想

欲予副大隊長看。」

王梅林出聲愛楊令書留落來。總理叫辦公室 ê 侍衛攏出

去外口，大辦公室 ê 門扇予 in 關起來。

令書行轉去坐佇總理面前，影 tio̍h 王梅林 uì 䘼尾 ê 所在

共一跤烏色箍仔撏出來。Koh 瞭一下，彼跤箍仔 ê 材質佮王

梅林手捾彼串珠仔相 siāng；光炤袂透也無法度反射，袂輸是

予石肉吞入去內底。

「國家復興 ê 機會得欲到 ah。Tse 是明年四月二十 ê 情

境。」王梅林共彼跤烏色箍仔搦佇手裡。楊令書聽見伊佇邊仔

nga̍uh-nga̍uh 唸，毋過聲音佮喙形 suah 無對同，親像兩齣

電影 ê 聲佮畫面對換過來。

「Tī tiān-jī lâi-thoân lâi-tshù ê si-tsūn……」

令書知影王梅林是對家己佮坐佇面前 ê 總理講話，總是

伊聽無王梅林 leh 講啥物。總理辦公室 ê 窗仔門佮吊燈毋知

按怎直直搟袂煞，ki-ki kuāinn-kuāinn 叫，tsit-má 王梅林

ê 聲蓋成是 uì 頭後擴 ê 所在傳過來。

「Tshù thâu-sîn ē-sái kiáu tshut lâng 無鬼畫鼻，忭倮

誠泰案人偡个電字？」令書聽見 koh 一个人 leh 講話，彼个

人並王梅林較幼聲，和總理也無仝。

「有較足一个 khuānn 貴坪，件請也通講想無塊要一个

嘛是想無中閒。」當時仔伊家己也綴王梅林 leh tsa̍uh-tsa̍uh

唸，一字一字楊令書漸漸聽有 he 是啥物意思。欲解說抑是佇

頭殼內底思考遐 ê 概念 suah 無法──

令書雙跤踏佇點仔膠路。街仔路看無人影，圓環彼箍圍有

樓仔厝著火燒，火煙 uì 樓窗衝出來。路頭彼間白色宮殿和南

部 ê 聯邦議會宮成 kah 無宛二體，議會宮正面 ê 大路裡，一

列 koh 一列 ê 兵仔車 phe 過去。

向腰欲共塗跤 ê 銃子殼抾起來。手摸會 tio̍h 銅 ê 溫度，

鼻會 tio̍h 銃藥 ê 味，毋過欲予一粒坱埃小可振動 to 無法度。

有影伊現此時 ê 體驗毋是發生佇實存 ê 世界。Tse 就是王梅林

「影跡」內底 ê 情景──

Koh 精神 ê 時，楊令書發見家己徛佇總理府大辦公室 ê

門外，烏色柴門關牢牢。侍衛共 in tshuā 對樓跤，王梅林也

徛伊邊仔。

「副大隊長，我 koh 有一層代誌愛和你參詳。」兩个人

欲行對總理府 ê 南門，落樓 ê 時，王梅林問起發電所內底 ê

代誌。「下晡佇發電所 ê 時，除起所長佮彼陣聯邦黨 ê 人，

你 koh 有參啥物人見面？」

「我 koh 有共三號寮 ê 一个監囚叫去問話。我感覺彼个

查某頭殼小可有各樣，講家己會曉替人相命。本底欲掠，毋過

捎無啥物證據就準煞 ah。」令書想無王梅林有啥物用意，停

跤落來應話。「賰的就干焦發電所管理處 ê 人。」

「今仔日我 uì『影跡』看見你坐佇發電所 ê 所長辦公室。

副大隊長你面前有一蕊烏雲、一片雺煙，彼个會曉算命 ê 查

某覕佇『影跡』看袂迵 ê 所在。」王梅林 ê 聲猶是真得定，

毋過楊令書有聽見 he 下底這時 koh 加添 tio̍h 一種激心、著

急 ê 情緒。

「將伊拿
ná

來。」

